
ՀԻՄՆԱՎՈՐՈՒՄ
«Հայաստանի Հանրապետության կառավարության 2014 թվականի նոյեմբերի 6-ի թիվ 1244-Ն որոշման մեջ փոփոխություններ և լրացումներ և օտարման պայմանագրում փոփոխություն կատարելու մասին» ՀՀ կառավարության որոշման նախագծի ընդունման 

	Իրավական ակտի ընդունման անհրաժեշտությունը (նպատակը)
Սույն որոշման ընդունման նպատակն է Հյուսիս-հարավ ճանապարհային միջանցքի ներդրումային ծրագիր - Ծրագիր 3-ի (այսուհետ՝ Ծրագիր) շրջանակներում վերակառուցվող Լանջիկ-Գյումրի ճանապարհահատվածի վերակառուցման համար անհրաժեշտ տարածքների նկատմամբ ճանաչել հանրության գերակա շահ և թույլտվություն տալ Ծրագրի շրջանակներում հանրության գերակա շահ ճանաչված հողամասի օտարման պայմանագիրը մասնակի լուծելու համար։  

	Կարգավորման հարաբերությունների ներկա վիճակը և առկա խնդիրները
	Հյուսիս-հարավ ճանապարհային միջանցքի ներդրումային ծրագիր - Ծրագիր 3-ի շրջանակներում շարունակվում են Լանջիկ-Գյումրի ճանապարհահատվածի վերակառուցման աշխատանքները։ 
	Լանջիկ-Գյումրի ճանապարհահատվածի վերակառուցման համար անհրաժեշտ տարածքները հանրության գերակա շահ են ճանաչվել ՀՀ կառավարության 2014 թվականի նոյեմբերի 6-ի թիվ 1244-Ն որոշմամբ (այսուհետ՝ Որոշում)։ 
 	ՀՀ կառավարության 2022 թվականի օգոստոսի 18-ի N 1302-Ն որոշմամբ վերոհիշյալ Որոշման մեջ կատարվել են լրացումներ և ՀՀ Շիրակի մարզի Ախուրյան համայնքի Բենիամին բնակավայրի մի շարք տարածքներ, որոնք նախագծային փոփոխությունների արդյունքում ներառվել են  Լանջիկ-Գյումրի ճանապարհահատվածի օտարման գոտու սահմաններում, ճանաչվել են հանրության գերակա շահ։  
Հանրության գերակա շահ ճանաչված տարածքների նկարագրության արձանագրությունների կազմման գործընթացն ավարտելուց հետո հայտնի է դարձել, որ Կադաստրի կոմիտեն իրականացրել է ՀՀ Շիրակի մարզի Ախուրյան համայնքի Բենիամին բնակավայրի կադաստրային քարտեզի ուղղման գործընթաց, ինչի հետևանքով՝
· Որոշմամբ հանրության գերակա շահ ճանաչված՝ 39 միավոր հողամասերի՝ վերակառուցվող ճանապարհահատվածի օտարման գոտու սահմաններում գտնվող տարածքների մակերեսները փոփոխվել են, իսկ 1 հողամաս դուրս է եկել օտարման գոտու սահմաններից։
· Բենիամին համայնքում գտնվող 12 միավոր հողամասերի որոշ հատվածներ ընդգրկվել են Լանջիկ-Գյումրի ճանապարհահատվածի օտարման գոտու սահմաններում։
Բացի այդ՝ ՀՀ Շիրակի մարզի Ախուրյան համայնքի Բենիամին բնակավայրում
գտնվող 4 միավոր հողամասերի որոշ տարածքներ ընդգրվել են օտարման գոտու սահմաններում՝ դեպի վերակառուցվող ճանապարհի հարակից հատվածում գտնվող սպասարկման օբյեկտ («Կարկաչան» ՍՊԸ)՝  մինչև Ծրագրի իրականացումն առկա մուտք/ ելքն ապահովելու համար։
Վերոգրյալի արդյունքում, հաշվի առնելով, որ Ծրագրի իրագործումը չի կարող ապահովվել առանց տվյալ տարածքների օտարման՝ նախագծով առաջարկվում է ՀՀ Շիրակի մարզի Ախուրյան համայնքի Բենիամին բնակավայրում գտնվող թվով 55 միավոր հողամասերի որոշ հատվածներ ճանաչել հանրության գերակա շահ, որից՝

· 39 միավոր հողամասերի մասով  ՀՀ կառավարության 2014 թվականի նոյեմբերի 6-ի թիվ 1244-Ն որոշումն ուժը կորցրած ճանաչել և այդ հողամասերը կրկին հանրության գերակա շահ ճանաչել՝ ճշգրտված մակերեսներով, ինչը հնարավորություն կտա նաև հողամասերի սեփականատերերին, գույքային իրավունք ունեցող անձանց օգտվել «Հանրության գերակա շահերի ապահովման նպատակով սեփականության օտարման մասին» օրենքով (այսուհետ՝ Օրենք) իրենց վերապահված իրավունքներից։ 
· 16 միավոր հողամասերի որոշ հատվածներ, որոնք ընդգրկվել են Լանջիկ-Գյումրի ճանապարհահատվածի օտարման գոտու սահմաններում, ճանաչել հանրության գերակա շահ։

 Հանրության գերակա շահ ճանաչվող հողամասերի օտարման գործընթացը սկսելու վերջնաժամկետն առաջարկվում է սահմանել 2024 թվականի փետրվարի 1-ը:

  Բացի այդ, Ծրագրի կատարումն ապահովելու նպատակով Որոշմամբ հանրության գերակա շահ ճանաչված և Հայաստանի Հանրապետության ու Բենիամին համայնքի միջև 2016 թվականի սեպտեմբերի 26-ին կնքված 08-027-0001-0012 կադաստրային ծածկագրով հողամասի օտարման պայմանագրի մասնակի լուծման անհրաժեշտություն է առաջացել (08-027-0001-0012 կադաստրային ծածկագրով հողամասը ներկայում ՀՀ սեփականությունն է)։ 
Հաշվի առնելով, որ Որոշման համաձայն՝ հանրային գերակա շահ ճանաչված տարածքների ձեռք բերողը Հայաստանի Հանրապետությունն է, որի անունից հանդես է գալիս «Ճանապարհային դեպարտամենտ» հիմնադրամը, ուստի պայմանագրի մասնակի լուծման համար անհրաժեշտ է Հայաստանի Հանրապետության, ի դեմս ՀՀ կառավարության թույլտվությունը։
Խնդրի էությունը կայանում է հետևյալում. 
Որոշմամբ «Կարկաչան» ՍՊԸ-ին (այսուհետ՝ Ընկերություն) պատկանող Բենիամին բնակավայրում գտնվող 08-027-0001-0002 կադաստրային ծածկագրով հողամասի (այսուհետ՝ Հողամաս) 901 քմ հատվածը ճանաչվել է հանրության գերակա շահ։ 
Հողամասի սեփականության իրավունքի գրանցման վկայականի համաձայն՝ հողամասի մակերեսը կազմում է 8000,0քմ, իսկ Ծրագրի շրջանակներում իրականացված չափագրման արդյունքում պարզվել է, որ կադաստրային քարտեզով Հողամասի մակերեսը կազմում է 6493,84 քմ: Այսինք՝ կադաստրային քարտեզի տվյալների համաձայն Հողամասի մակերեսը իրավահավաստող փաստաթղթերով նախատեսված մակերեսից մոտ 1500,93 քմ-ով պակաս է ։
Կադաստրային անհամապատասխանության հետևանքով Ընկերությունը չի համաձայնվել Հողամասի օտարվող հատվածն օտարել պայմանագրային հիմունքներով, ուստի ղեկավարվելով Օրենքի 13-րդ հոդվածի 1-ին մասի պահանջներով ներկայացվել է հայցադիմում՝ Հողամասը դատական կարգով օտարելու պահանջով։ Դատական գործի քննությունը ընթացքում է (քաղաքացիական գործ N ՇԴ1/0678/02/18)։ 
 Միաժամանակ Հողամասի մասով կադաստրային քարտեզի ուղղում կատարելու նպատակով Ընկերությունը դիմել է ՀՀ վարչական դատարան ընդդեմ Կադաստրի կոմիտեի՝ Հողամասի համադրումը 08-027-0001-0012 կադաստրային ծածկագրով հողամասի հաշվին ուղղելու պահանջով։   
ՀՀ վարչական դատարանի 30․05․2017թ․ N ՎԴ5/0114/05/16 վճռով Ընկերության հայցադիմումը բավարարվել է։ «Ճանապարհային դեպարտամենտ» հիմնադրամի իրավանախորդ կազմակերպության կողմից դատական ակտը բողոքարկվել է, սակայն վերաքննիչ բողոքը մերժվել է և դատական ակտը մտել է օրինական ուժի մեջ ու ներկայացվել է հարկադիր կատարման։ 
Դատական ակտի կատարման հնարավորություն տալու նպատակով իրականացվել է փաստացի հանութագրում, ինչի արդյունքում պարզվել է, որ Ընկերությանը պատկանող Հողամասի 1500,93 քմ հատվածի մոտ 463 քմ հատվածն է համադրվում Ծրագրի շրջանակներում օտարված 08-027-0001-0012 հողամասի հետ, իսկ մնացած հատվածը համադրվում է ՀՀ Շիրակի մարզի Ախուրյան համայնքի Բենիամին բնակավայրի սեփականությունը հանդիսացող 08-027-0001-0013 կադաստրային ծածկագրով հողամասի հետ (հատակագծերը կցվում են)։ 
Ստեղծված իրավիճակում ստացվում է, որ 08-027-0001-0002 կադաստրային ծածկագրով հողամասի 901 քմ հատվածից բացի, Լանջիկ-Գյումրի ճանապարհահատվածի օտարման գոտու սահմաններում է գտնվում նաև Ընկերությանը պատկանող Հողամասի մոտ 463 քմ հատվածը, որը կադաստրային քարտեզի անհամապատասխանության արդյունքում գրանցվել է որպես Բենիամին համայնքի սեփականություն և Որոշման հիման վրա օտարվել է ՀՀ-ին։ Նշենք, որ հանութագրման արդյունքները ներկայացվել են Հողամասի սեփականատիրոջը, որը համաձայնել է կադաստրային սխալի ուղղումը կատարել նշված հանութագրման արդյունքներով, այլ ոչ թե՝ դատական ակտում նշված չափերով։ 
Ներկայում խնդրի կարգավորման, Ընկերությանը ՀՀ կառավարության  29․04․2021թ․ N 698-Ն որոշման պահանջների համաձայն կադաստրային քարտեզի ուղղում կատարելու հնարավորություն տալու համար անհրաժեշտ է մասնակի՝ մոտ 463 քմ մասով լուծել Հայաստանի Հանրապետության ու Բենիամին համայնքի միջև 2016 թվականի սեպտեմբերի 26-ին կնքված 08-027-0001-0012 կադաստրային ծածկագրով հողամասի օտարման թիվ 1329 պայմանագիրը։ Նշենք, որ հարցը քննարկվել է նաև Ախուրյան համայնքի հետ, որը համաձայնել է մասնակի լուծել պայմանագիրը և իր իրավասության սահմաններում աջակցել կադաստրային քարտեզի ուղղմանը։

Հիմք ընդունելով վերոգրյալը և ղեկավարվելով ՀՀ քաղաքացիական օրենսգրքի 466-րդ հոդվածի 1-ին մասով, ըստ որի պայմանագրի փոփոխումը և լուծումը հնարավոր է կողմերի համաձայնությամբ, նախագծով առաջարկվում է. 
1․ թույլատրել «Ճանապարհային դեպարտամենտ» հիմնադրամին՝ Հայաստանի Հանարպետության անունից կնքել Հայաստանի Հանրապետության և Հայաստանի Հանրապետության Շիրակի մարզի Բենիամին համայնքի միջև 2016 թվականի սեպտեմբերի 26-ին կնքված N 1329 օտարման պայմանագիրը մասնակի՝ 02-027-0001-0012 կադաստրային ծածկագրով հողամասի մոտ 463քմ հատվածի մասով լուծելու վերաբերյալ համաձայնագիրը։ 

2․ ուժը կորցրած ճանաչել ՀՀ կառավարության 2014 թվականի նոյեմբերի 6-ի թիվ 1244-Ն որոշման հավելվածի 827-րդ կետը, որով Ընկերությանը պատկանող 08-027-0001-0002 կադաստրային ծածկագրով հողամասի 901 քմ հատվածը ճանաչվել է հանրության գերակա շահ, սույն նախագծով կրկին 08-027-0001-0002 կադաստրային ծածկագրով հողամասը  հանրության գերակա շահ ճանաչել և օտարման գործընթացն իրականացնել ճշգրտված մակերեսներով։ 

Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.

Նախագիծը լրացուցիչ ֆինանսական միջոցների անհրաժեշտություն և ՀՀ 2023 և 2024 թվականների պետական բյուջեի եկամուտներում և ծախսերում փոփոխություններ չի առաջացնում: Ծախսերը կատարվելու են «Ճանապարհային դեպարտամենտ» հիմնադրամի առկա միջոցների մնացորդի հաշվին:
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
ՀՀ կառավարության 2021-2026թթ. ծրագրի 3-րդ բաժնի 3․2 կետի համաձայն՝ ճանապարհաշինության բնագավառում ՀՀ կառավարության ռազմավարական խնդիրներից են՝ Հյուսիս-հարավ ճանապարհային միջանցքի Տրանշ 3 (ԹալինԼանջիկ՝ 18,7կմ, Լանջիկ-Գյումրի՝ 27,5կմ, ընդհանուր երկարությունը՝ շուրջ 46,2կմ) ճանապարհահատվածների վերակառուցման աշխատանքների իրականացում և ծրագրի ավարտ։ 
	Իրավական ակտի կիրարկման դեպքում ակնկալվող արդյունքը.
Որոշման ընդունման արդյունքում Ծրագրի շրջանակներում վերակառուցվող Լանջիկ-Գյումրի ճանապարհահատվածի վերակառուցման համար անհրաժեշտ հողամասերը կճանաչվեն հանրության գերակա շահ, ինչը հնարավորություն կտա օրենքով սահմանված կարգով իրականացնել տվյալ հողամասերի օտարման գործընթացը՝ ապահովելով Ծրագրի բնականոն ընթացքը:  



